
Intsumisoei.
Jon Irazokiri, bihotzetik, bihotz hondoan.
Jose eta Neskari, bakardadearen aurrean intsumiso.

Eskerrik beroenak eman nahi dizkiet liburu hau osa-
tzen eta idazten lagundu didaten guztiei. Gatuzain
eta Txalaparta argitaletxeei. Hartzea Lopezi. Euren
esperientziak eta bizipenak nire esku jarri dituzten
intsumisoei, bereziki Andeka eta Unai Goñiri, Gor-
ka Markaidari, Pello Aranzabali, Mikel Irigoieni eta
Gotzon Iparragirreri, haiena izan baita liburu hau
sortzeko lehen asmoa eta gogoa. Eskerrik asko Mikel
Huarteri, Juan Kruz Lakastari eta Nafarroako gai-
nontzeko intsumisoei. Intsumiso guztien senitarte-
koei eta lagunei, abokatuei, eta, oro har, liburu hone-
tan modu batera edo bertzera parte hartu duten
pertsona guztiei.

hitzaurrea

aurten, derrigorrezko soldadutzaren aurkako borroka ira-
bazi genueneko hamargarren urteurrena beteko da. Borroka
latz eta luzearen ostean, hasiera batean gutxik uste zutena lor-
tu genuen: soldadutza desagerraraztea. Gaur egun, onartezina
irudituko litzaiguke geure semeak gutxienez urtebetez milita-
rren eskuetan lagatzea, jaioterritik urruti, eredu autoritario eta
inperialisten menpe, hil edo biziko arriskuan... Zeren, behar-
bada ahaztu bagara ere, bi egunetik behin gazte bat hiltzen bai-
tzuen espainiar soldadutzak, eta urtero-urtero milaka gazteren
buruak gaixotzen edo kutsatzen zituen, indarkeriaz, matxis-
moz eta intolerantziaz. Gaur egungo gazteek ez dakite zer zen
soldadutza, eta, ondorioz, intsumisioaren fenomenoa ere uler-
gaitza egiten zaie.

Beraz, liburu honen helburu nagusia belaunaldi berriei intsu-
misioaren borroka ezagutaraztea da, mugimendu horretan par-
te hartu zuten hainbat protagonistaren ahotik. Intsumisioa ez
zenez mugimendu monolitikoa izan, funtsezkoa iruditu zaigu
intsumisioaren inguruko hainbat ikuspegi biltzea, mugimen-
duaren aniztasunaren berri ematea, eta gero irakurle bakoi-
tzak atera ditzala bere ondorioak. Irabazi genuen borroka baka-
rrenetarikoa izan dela kontuan hartuta, liburu honetan garaipen

hori zertan oinarritu zen ulertzeko oinarri bat baino gehiago
aurkituko duzuelakoan gaude.

Ulertzeaz haraindi, beste zerbait planteatu nahi dugu. Balio
al du intsumisioak gaur egun? Balio al du desobedientzia zibi-
lak, besterik ez bada ere, sistemaren inposaketei aurre egite-
ko? Balio al du, zenbait borroka sektorial irabazteko? Balio al
dio nazio-askapen mugimenduari? Liburu honen bultzatzai-
leok baietz uste dugu, horregatik erabaki genuen liburu hau
idatzi egin behar zela. Zertan eta zenbateraino balioko duen,
zeuk ondorioztatu beharko duzu, irakurle. Guk geuk ere ez
daukagu galdera hauentzat erantzun garbirik, geure testigan-
tzak besterik ez, gertatu zenari buruz bakoitzak egiten duen
irakurketa.

Baina nor gara gu? Gu, laburbilduz, Intsumisio Osoa korron-
teko intsumisoak gaituzu –edo intsumiso ohiak esan behar?–,
soldadutzara ez joateaz gain zitazio eta epaiketetara ez aur-
kezteko estrategiaren aitzindariak; mugimendu antimilitaris-
taren adar bat izateaz gain, intsumisoa, batez ere, soldadutza-
ren aurkako borroka bat zela ulertzen genuenok, desobedientzia
beste esparru batzuetara zabaltzeko aukera ematen zuena. Hala
ere, ez pentsatu liburu honetan Intsumisio Osoaren apologia
aurkituko duzunik. Alderantziz. Guk, atzera begirako haus-
narketa honekin batera, autokritika ere jarri nahi dugu mahai
gainean, ez dugulako intsumisioari buruzko testigantza edul-
koratua edo idealizatua utzi nahi. Intsumisiotik ikasi nahi badu-
gu, haren argiak eta itzalak ezagutu behar ditugu, haren halak
eta haren mugak. Era horretan soilik lortuko baitugu desobe-
dientzia tresna eraginkor bihurtzea gaur egungo borrokak bide-
ratzeko orduan.

Besterik gabe, murgil gaitezen intsumisoen istorio honetan.

Liburuaren bultzatzaile izan diren intsumisoak
Ondarroa, 2010eko ekainaren 17an

intsumisioa

(no digan que fue un sueño)

Nagusiaren lan-tresnek inoiz ez dutelako
haren etxea deseginen
audre lorde

urte zoragarri haiek… Ederra izan zen iraun zuen bitartean…
Halako esaldiekin intsumisioaren aldeko mugimenduari ome-
naldia egiteko gogoa pizten zait. Hamaika aldiz errepikatuta-
ko esaldiak dira. Nostalgiaren erretorika krionizatuan harra-
patuta gelditu diren esaldiak. Gizarte borroka orotan bada
etorkizunera ihes egiten duen zerbait, bertze gizarte borrokak
prestatzeko. Subertsiorako diren jarraitutasun lerro ezkutu-
koak. Are gehiago intsumisioari buruz ari bagara. Talde erre-
bolta horrek 30 urtetik goiti iraun zuen, eta kolokan jarri zuen
inoizko erakunderik zapaltzaile eta ukiezinetako bat, armada.

Errebolta horrek zuzenean ukitzen zituen armadara deitzen
zituzten mutikoak ez ezik, bertze jende anitz ere hartu zuen
barnean. Zenbat eskola huts egin genituen institutuan, mani-
festazioa bazelako… Hotzikarak sentitzen ditut pentsatzen
dudanean gaur egungo ikasteetxeetako agintariek ez luketela
utziko adin txikiko neska eta mutilek eskola orduetan alde egin
dezaten istiluen aurkako poliziek osatutako hesien aurrean
protesta egitera (tira, bai, aurre egiten diot Urte zoragarri haien
bluesari…).

Borrokak zuzenean ukitzen zituen pertsonak mutil gazteak
ziren, adin nagusira ailegatu berriak. Baina intsumisioaren

aldeko borrokan emakumeen mobilizazioa ere ikaragarria izan
zen. Nola ahatz ditzakegu kartzelaren aurrean egindako eta
intsumisoen amak buru zirela, egindako elkarretaratze haiek?
Kartzelako paretak zeharkatzen zituzten presoen aldeko amen
oihuek bertan ginen guztiok goraipatzen gintuzten (testuin-
guruen larritasuna ezin da alderatu, baina burura datozkit orain
Hebe de Bonafini garaiezinak erran zituen hitzak: «Zuek Maia-
tzeko plazan protesta egiten zenuten bitartean, zer egiten zuten
aitek?» galdetu zioten. «Samina kanporatu ez, eta minbiziak
jota hil ziren», erantzun zuen).

Duela hainbat aste, Nabarrerian zehar paseoan, Silvia Fer-
nandez de Viguera lagunak intsumiso batekin egin zuen topo.
Haren alde bere burua erruztatu egin zuen Silviak. Silviak, haren
jarrera feminista eta antiautoritariotik, intsumisioaren garaian
erran zuenez, gazteari eragin zion derrigorrezko zerbitzu mili-
tarra bete ez zezan. Epaitu, eta espetxearekin zigortu behar
zituzten mutilen inguruan sarea osatzeko prestatu ziren estra-
tegietako bat izan zen hori. Militarismoaren aurrean gizartea-
ren arbuioa azaltzeko modua izan zen, gainera.

Anitzetan galdetu diot neure buruari, arazoak emakumeok
ukitu izan bagintu, babes bera jaso izan ote genukeen gizonen
aldetik. Badakit dena aztertzea zaila dela, baina emakume iza-
teagatik emakumeok jasaten dugun egiturazko indarkeriaren
aurrean, gizonen protestak ez dira ugariak. Are urriagoak femi-
nismoarekiko konplizitateak. Zaintzaren kulturan gizarteratu
gaituztelako emakumeok. Kultura horrek ez du deus ikuste-
korik armaden logika suntsitzailearekin eta hierarkizatuare-
kin. Ni maskulinistaren kulturak eusten die armada horiei.

Ahaztezinak dira, halaber, Nafarroako ehgamek Iruñea osoan
jartzen zituen kartelak: Maricón, pasa de la instrucción! Oroitzen
naiz lelo horrek zer-nolako eragina izan zuen kontzientzian. Bate-
tik, marikoi hitzari zentzu baiezko eta matxinoa ematen ziotela-
ko. Ez gay, ezta homosexual ere. Marikoi, gizon-mamu nagusia.
Iraina berenganatu zuten, eta indarrik gabe utzi. Ez da deus hori
baino queeragorik. Eta ordurako asmatua zegoen jada. Eta ber-

tzetik, kanpaina antimilitaristak bere adar luzeak zabaltzen
zituelako, eta soldadutzara deitzen zituzten gazteen arteko ezber-
dintasuna ezartzen zuelako. Denek ez zuten zertan heterose-
xual izan. Horrela, armadaren aurka egiten zuten ez bakarrik
autoritarioa, oldarkorra eta inperialista zelako, bai eta homo-
fobia eta misoginia sortzeko gune soziala zelako ere. Etsaia
armarik gabe uztea errazagoa da alde guztietatik eraso egiten
badiozu. Eta Santi Sanz de Zigak duela gutxi telefonoz erraten
zidan bezala, ehgameko kide anitz ziren intsumiso, eta mili-
tantzia bikoitza zuten, militarismoaren eta heteropatriarka-
tuaren aurka. Borroken arrago horren alde egiten da hainbate-
tan, aspalditik existituko ez balira bezala. Betidanik existituko
ez balira bezala.

Politikoki sentiberak ziren gazteen espetxeratze masiboak,
halaber, kartzelaren kontrako mugimendua berrindartu zuen.
Egitura hierarkikoa zuen erakunde batekin bat egiteari uko
egin zioten gazteak gisa berekoa zen bertze batean sartu zituz-
ten: espetxean. Eta han ere, aginduak bete gabe jarraitu zuten.
Gogoan dut intsumiso batek erran zidana. Bertze presoek erra-
ten zieten: «Zuek alde egiten duzuenean, zer gertatuko da?».

Baina ez dugu ahaztu behar intsumisioaren aldeko errebol-
ta masiboa izan zela, eta kolokan jarri zuela autoritarismo legal
eta demokratikoa. Gizarte errebolta izan zen, bururik gabea,
eta hagitz zabala. Antzerki bilakatutako planto haiek irrigarri
bilakatzen zuten armadaren pantomima, baina haren indar-
keria antagonistaren tranpan erori gabe. «Nagusiari» aurre
egin zitzaion, haren «tresnak» indarrik gabe utzita. Eta iraba-
zi genuen, behingoz. Behintzat, garaipen morala izan zen. Eta
kopuruz ere irabazi egin genuen. Hainbat talde, estrategia eta
eztabaida izateak, ezker muturrean hain ohikoa denez, ez zuen
oztopatu, aldi horretan, protestaren arrakasta.

Bukaeran –gure matxinaden bukaera seinalatzeko gai baga-
ra–, Estatuak bertan behera utzi zuen derrigorrezko zerbitzu
militarra, eta bere armada profesional modernoa martxan jarri
zuen. Espero zitekeen halakorik (oroitzen naiz barre egiten

genuela armada berri horrek ikasketak eta adimen koefizien-
teak murriztu behar zituelako, kuartelek hutsik ez jarraitzeko).

Eta armadak bere horretan jarraitzen badu ere. Are indar-
tsuagoa bada ere. Eta gerrak biderkatu badira ere. Eta egungo
krisiak oraindik garatu gabeko ongizatearen estatua murriz-
ten badu ere, armagintzako gastuak ukitu gabe. Eta urriaren
12 oro legioaren gainean oka egiten badugu ere. Eta kasko urdi-
nek mundu zabalean babestu beharreko emakumeak bortxa-
tu badituzte ere. Eta Guantanamoko izua onartzeko inoiz ez
bagara gai izanen ere… ezin dugu ahaztu hainbat urtez ahula-
go bilakatu genituela. Ez dugu ahaztu behar ausartak izan gine-
la, talde bat izan ginela, tribu bat, herri bat. Bertze behin.

Eta energia kontestatario hori etorkizunera ailegatuko dela,
oharkabean, modu isilean. Modu harrigarri batean.

itziar ziga

Iruñea, 2011ko urtarrilaren 11n

hamaika zidorreko bidea

ez zuen zalantzarik egin. Erran zidan idatziko zuela zerbait.
Bazuela gogoa. Egin nahi zuela. Itziar Zigari emozioa sumatu
nion ahotsean intsumisioari buruz idazteko eskatu nion egu-
nean. Kafe eta garagardo baten aurrean egin genuen bat biok,
eta ez nuen konbentzitzeko inolako ahaleginik egin behar izan.
Gure arteko solasaldian intsumiso izan ziren bere lagunak eka-
rri zituen gogora, Euskal Herriko Unibertsitateko Leioako cam-
pusean egindako kanpaldiak, Iruñeko manifestazioak, eta Eguz-
ki Irratiko agurrak. Gogora ekarri zituen, halaber, kartzelara
joateko prest agertu ziren mutil gazte haien guztien lagunak;
lagunak eta senitartekoak. Haien amak. Astero semeen aska-
tasuna eskatzeko bat egin zuten ama haiek.

Zigak ez zion ezetz erran behar izan soldadutzari, inork ez
zuelako behartu joatera. Ez zuten epaitu horregatik, eta ez
zuten kartzelan sartu. Baina intsumisioari buruz idazteko gogoa,
duela hogei urtekoak berriz gogora ekarri, eta paperean jar-
tzeko gogo hori, intsumisioaren aldeko mugimenduak izan
zuen oihartzun zabalaren adierazgarria da. Soldadutzari eman-
dako ezetza baino askoz ere gehiago izan baitzen. Gizarte osoa
ez zen kartzelara joan, baina gizarte osoak hartu zuen, neurri
batean edo bertzean, intsumisoen aldeko konpromisoa. Eta

konpromiso horrek izan zuen garrantzia, protagonista izan
ziren gazteengan izan zuen eragina agerikoa da gazte horiek,
egun hain gazte ez diren gazte horiek, duela hogei urtekoaz
mintzatzen diren bakoitzean. «Orain naizena naiz garai har-
tan egin nuenagatik». Kirmen Uribe idazle ondarrutarrarenak
dira hitzak. Bertze idazle batek erran zidan, Del cielo a la mon-
taña liburuaren egile Iñaki Carrok, hain zuzen ere, intsumiso
izateagatik espetxean sartu zutenean erabaki zuela abokatu
izanen zela. Barruan ezagutu zuena aldatzen lagundu nahi
zuen. Eta egun, Salhaketa elkartean ari da.

Uribe, Carro eta gainerako milaka intsumisoek, hainbat ideo-
logia, estrategia edo taldetakoak izan arren, badute ezaugarri bat
elkarrekin. Estatuak soldadutzara joateko atakan jarri zituenean,
erabaki bat hartu zuten. Eta erabaki horrekin, erabaki horri lo-
tutako ondorioak onartzearekin batera, urrats bat egin zuten
errealitatea, sistema, gauzak aldatzeko. Desobedientzia zibil ez-
bortitza bilakatu zuten lan-tresna, eta, hari helduta, jendaurre-
an egin zuten oihu. Haiei so jarri zituzten herritarrak eta era-
kundeak, elkarteak, alderdiak eta sindikatuak, eta argi erran
zieten: ez dugu joan nahi. Ez dugu nahi.

Militarismoaren kontrako kanpaina izan zen intsumisioa-
rena. Bide horren alde egin zuten milaka gazteen artean, hala
ere, hamaika motatako arrazoiak baziren soldadutzari ezetz
errateko. Kontzientzia Eragozpenaren Mugimenduak heldu
zion lehendabizi intsumisioaren banderari, baina laster sortu
ziren mastari heldu nahi izan zioten bertzelako taldeak. Eta
izan ziren, inolako taldetan sartu gabe, mastari zuzen eusteko
indar egin zuten eskuak ere. Batera egin zuen aurrera intsu-
misioak, baina hamaika gurpilek eraginda. Horregatik, dato-
zen orrien asmoa ez da, inondik inora, mugimendu baten his-
toria jasotzea. Asmoa ez da historia hori idatzi zuten taldeen
historiaren berri ematea. Asmoa da soldadutzari eta armadei
ezetz erratea erabaki zuten milaka gazte haietako hainbati hitza
ematea. Garai hartan mintzatu zirenen kontakizuna egungo
errealitatetik entzutea; eta garai hartan haien mezuarentzako

bozgorailurik aurkitu ez zutenei, egin eta sentitu zutena kon-
tatzeko aukera ematea. Zergatik egin zuten kontatzeko bidea
ematea. Haien testigantza jasotzea. Haien esperientziari so egi-
tea. Esperientzia horrek egungo pertsonak moldatzeko izan
zuen indarra arakatzea. Haien ingurukoei galdetzea. Finean,
intsumisioaren ahotsak, hainbat ahots, biltzea.

Ziga emozionatu zen intsumisioaz idazteko aukera dasta-
tzen hasi zenean. Eta Iruñeko intsumiso batek emozioa eska-
tu zidan niri, ordenagailuaren aurrean jartzeko ordua ailegatu
zitzaidanean. «Emozionatu behar duzu», erran zidan Mikel
Huarte iruindarrak. Bera intsumisioarekin emozionatu zen
bezala. Bera, oraindik ere, intsumisioarekin emozionatzen den
bezala. Eskuz egindako haren marrazkien bidez ezagutu ditut
Iruñeko eta Teruelgo espetxeetan hainbat hilabetez bizitoki
izan zituen ziegak. Haren hitzek kontatu didate orduan senti-
tu zuena. Eta Huartek bezala, bertze anitzek. Entzutea da kon-
tua. Ezagutzea. Eta erabiltzea. Horixe azpimarratu du, behin
eta berriz, Mikel Irigoien intsumiso donostiarrak. «Ez dadila
ordukoa hutsean gelditu; egungo gazteak ohar daitezela deso-
bedientzia zibila, oraindik ere, badela bidea». Ahotsek behar
dutelako entzunen dituen norbait. Denontzat hitz egiten ari
direlako intsumisoak. Oraindik ere.

lorearen hazia

2011ko martxoaren 9an, psoeko eta ppko kideen arteko hase-
rrea piztu zuen Espainian derrigorrezko zerbitzu militarra ber-
tan behera gelditu zenetik hamar urte igaro zela ospatzeko eki-
taldiak. Ekitaldi berezia antolatu zuen egun horretan Espainiako
Gobernuak, baina sozialistek ez zituzten Federico Trillo eta
Jose Maria Aznar Alderdi Popularreko kideak gonbidatu, eta
horrek ppko arduradunen haserrea eragin zuen. 2001eko mar-
txoaren 9an Trillo zen Espainiako Defentsa ministroa, eta Aznar
orduko gobernuko burua. Gobernu horrek onartu zuen, hain
zuzen ere, soldadutza bertan behera utzi zuen dekretua.

Trillo eta Aznar ez gonbidatzeko arrazoiak Espainiako Defen-
tsa ministro Carme Chaconek azaldu zituen 2011ko martxoa-
ren 9 hartan: aurreko hamar urteetako bertze ministro bakar
bat ere ez zuten deitu egun horretako ekitaldira. Narcis Serrak
bertzerik ez zuela parte hartu, Serra izan zelako 1999. urtean
soldadutzaren desagertzearen bultzatzailea. Azalpen horrek
ez zuen batere kontent utzi Trillo. pptik argi eta garbi erran
zuten: «Ministro ohia ez gonbidatzeko arrazoi bakarra da Cha-
conek bereak ez diren merituak bereganatu nahi izan dituela;
meritua ez da Chaconena, ezta sozialistena ere». Are gehiago
erran zuen 2011ko martxoaren 9ko ekitaldi horren harira ppko

Nuevas Generacioneseko orduko presidente Nacho Uriartek:
«ppk zuzendutako gobernua izan zen, Aznar buru zuela, Espai-
niako gaztediarentzat funtsezko izan den aldaketa bultzatu
zuena, soldadutza bertan behera uztea ekarri zuena, alegia».

Uriartek hitzik ere ez zuen erran soldadutza hari, bai eta
armadari ere, ezezko biribila eman zieten milaka eta milaka
gazteen inguruan. Intsumisoek derrigorrezko zerbitzu milita-
rrari buruz hartu ziren erabakien inguruan eraginik izan ez
balute bezala. Egia da errealitatea armada profesionalaren alde
egitera bultzatzen ari zela Espainiako Gobernua 1990eko hamar-
kadan, baina intsumisoek erabaki hartan, eta erabaki hura har-
tzeko moduan eta garaian zerikusirik izan ez zutela gehiegi
erratea da, zalantzarik gabe. 

Ongarritutako lurrean sortu zen intsumisioa. Eta, gainera,
lur hura ongarritzen jarraitzeko prest zen jendea aurkitu zuen
inguruan. Mugimenduak aurreko hamarkadetako antimilita-
ristek egindako lana izan zuen pizgarri. 1989. urteko otsaila-
ren 20an martxan jarri zen kanpaina ez baitzen ezerezetik sor-
tu. Bereziki, 1970eko hamarkadaz geroztik kontzientzia
eragozleek utzitako haziaren uzta jaso zuten gero armaden eta
militarren aurka desobedientzia zibil ez-bortitzaren aldeko hau-
tua egin zuten gazteek. 1930eko hamarkadan, jada, Francoren
soldadutzaren aurka altxatu ziren hainbat gazte. Katalunian,
adibidez, hiru mutil anarkistak erabaki zuten zerbitzu milita-
rra ez egitea, eta agintarien aurrean agertu ziren, euren era-
bakiaren ondorioak onartzeko asmoz. Kutsu antimilitarista
garbia izan zuen kanpaina zabala egin zuten hiru gazteon alde,
eta, lau egunez atxilotuta egon eta gero, aske utzi zituzten. Ero-
tzat jo zituzten agintariek. Bertze ehun gazte inguruk jarraitu
zuen hiru anarkista haien bidea. Zerbitzu militar orori erran
zioten ezetz. Intsumiso egin ziren. 

1937. urtean, Bartzelonako Ramon Serranok eta Nemesio
Orusek armak hartzeari uko egin zioten. Antonio Gargallo
Mejiak ere hautu bera egin zuen 1936ko gerran. Gaztea fusi-
latu egin zuten. Francoren aldeko armadarekin bat egiteari uko

egin zion, eta horregatik erail zuten. Jehovahren lekukoa zen.
Erlijioa, hain zuzen ere, hamaika gaztek jarri zuten mahaiaren
gainean militarrek deitu zituztenean. Ez dugu armarik hartu
nahi, erantzun zieten fusilak eskaintzen zizkietenei. Bakearen
aldekoa da gure hautua.

Bakearen eta gizartearen aldeko hautua egin zuten, halaber,
bertze hamaika gaztek 1970eko hamarkadan. Baina aurreko
hamarkadetako kontzientzia eragozle anitzekin alderatuta, ba-
zuten ezberdintasun funtsezko bat. Jehovahren lekukoek ez be-
zala, erlijioa bazter utzi zutela. Ez zutela armadari ezetz errate-
ko arrazoitzat baliatu. 1970eko hamarkada hartan, Pepe Beun-
za bilakatu zen, batez ere, armaden aurkako mugimenduaren
ikur. Beunza izan baitzen, erlijioarekin lotutako arrazoiak baz-
ter utzita, arrazoi politikoengatik kontzientzia eragozle izateko
erabakia hartu zuen lehendabiziko gaztea garai hartan. 1971.
urte hasieran erabaki zuen soldadutza ez egitea Beunzak. Va-
lentziako (Herrialde Katalanak) Sindicat Democratic d’Estu-
diants taldeko kidea zen, eta epaitu zuen kontseilu militarraren
aurrean, ordura arte Jehovahren lekukoek aurkezten ohi zituz-
ten arrazoi erlijiosoengandik hagitz urrun ziren argudioak pro-
posatu zituen. 

1971ko apirilaren 23an egin zioten gerra kontseilua, Valen-
tzian, eta bertan, halaxe mintzatu zen Beunza: «Katolikoa naiz,
baina ez zait zuzena iruditzen arrazoi hori mahai gainean jar-
tzea hemen, nire herrian apezpikuek kargu eta ohore milita-
rrak dituztela, eta desfileak zuzentzen dituztela kontuan har-
tuta. Egokiagoa iruditzen zait arrazoi etikoak aurkeztea. Neure
burua bakezaletzat dut, eta uste dut historiak indarkeriaren
ondorio lazgarrien adibide nahikoa jaso duela gizartearen alda-
keta bertze zenbait bideren bidez saiatzea erabakitzeko».

Beunzak, beraz, indarkeria baztertuz, desobedientzia zibi-
laren bidez planteatu zuen bere kontzientzia eragozpenaren
bidea. Batetik, kontzientzia eragozletzat aurkeztu zuen bere
burua jendaurrean, eta argi erran zien egin zioten gerra kon-
tseilua zuzentzen zuten militarrei: «Errugabea naiz, eta ez zare-

te zuek ni epaitzen nautenak; alderantziz, nik aurkeztu dut
hemen neure burua neure kabuz, bidegabekeria hau salatze-
ko». Kontzientzia eragozpenaren dimentsio politikoa agerian
utzi zuen Beunzak, gainera, bere epaiketan, eta bakea eta inde-
pendentzia lortzeko bidetzat jo zuen. Hirugarrenik, Beunzak
argi utzi zuen soldadutza ez egiteko bere erabakiak antimili-
tarismoaren baitan zuela zentzua: «Gure esku dugun defentsa
bakarra da armak desagerrarazteko borrokatzea. Epe luzera,
botere tresnak dira armadak, garaiz mugitzen ez bagara herria-
ren kontra egin dezaketen botere tresnak, alegia».

1974. urtera arte, hainbat aldiz kartzelan sartu eta handik
atera zen Beunza. Lehendabizikoz 1971ko abenduan utzi zuten
aske, baina berriz soldadutza egiteko aginduarekin. Bigarren
aldiz uko egin zion Beunzak derrigorrezko zerbitzu militarra-
ri, eta, ondorioz, berriz espetxeratu zuten. Beunzaren auziak
izan zuen oihartzunik, eta bertze zenbait gaztek euren burua
kontzientzia eragozletzat aurkeztu zuten. Herrialde Katalane-
tako Victor Boj, Jordi Agullo eta Joan Guzman izan ziren aurre-
nekoak. Eta 1975ean, Can Serrako esperientzia ezagunak iku-
si zuen argia.

Bartzelonako Hospitalet de Llobregaten zegoen Can Serra,
hainbat gaztek gizarte zerbitzuak egiteko martxan jarritako
ekimena. Auzoko kideak laguntzeko zentroa zen Can Serra.
Eta han aritzen ziren Ovidio Bustillo, Vicente Amurgos, Jesus
Viñas, Guillermo Luis Cereceda eta Jose Diez Faixat asturiarra.
1975eko abenduaren 24an agiri bat aurkeztu zuten jendau-
rrean gazteok, Bakerako bide bat: kontzientzia eragozleak izen-
burupean.

Zaharrentzako egoitza zen Can Serra, batetik. Garai hartan,
80.000 pertsona inguru bakarrik bizi ziren Bartzelonan. Ber-
tzetik, helduentzako eskola jarri zuten han. Garaiko datuen ara-
bera, Espainiako Estatuan zazpi milioi analfabeto baziren. Eta
Can Serrako kontzientzia eragozleak laguntzeko prest ziren.
Haien hitzetan, bakearen alde lan egiteko erran zioten ezetz
armadari. 1976ko urtarrilean atxilotu zituzten bostak, eta Figue-

resko Gazteluko espetxe militarrera eraman zituzten. Hazia,
dena den, jarria zegoen. Kontzientzia eragozpenaren mugi-
menduak gora baino ez zuen egin hurrengo urteetan. 

Francoren garaitik antimilitarismoaren esparruan egin ziren
urrats horiek guztiek Euskal Herria ere ukitu zuten, noski.
Beunzaren aldeko kanpainen eskutik murgildu ziren armaden
aurkako mugimenduan, adibidez, gure herriko gazte anitz.
1970eko hamarkadan sortutako borrokak, hain zuzen ere, nabar-
men egin zuen gora hurrengo hamarkadetan, eta Euskal Herria
izan zen, zalantzarik gabe, intsumisioaren aldeko kanpainak
izan zuen zentro nagusietakoa, nagusiena izan ez bazen. 

Iragan hurbilaren eragina nabaria izan zen 1990eko hamar-
kadako gazteek egin zuten lanean. Lan hori hedatu izanaren
arrazoia azaltzeko, hala ere, anitzez ere atzerago jotzen dute
aditu ugarik. Historian bilatzen dute arrazoi hori. Eta historia
luze horretako hamaika unetan euskal herritarrek alde bateko
zein bertzeko armadei adierazitako ezezko biribilean. Historiak
idatzita utzi dizkigun adibideak anitz dira. xiv. mendean, Elo-
ko herriak uko egin zion Nafarroako Erresumako gobernadore
Luis infantearen tropetarako herrikideak soldadu bidaltzeari,
bai eta gerra hura ordaintzeari ere. 1575. urtean Erriberrin sor-
tu zen soldaduen aurkako errebolta; zehazki, Priego kapitaina-
ren konpainia militar espainiarraren gehiegikerien aurka. Erri-
berriko herritarrek uko egin zioten beren etxe eta ostatuetan
soldaduak gordetzeari, bai eta haiei jatekoa emateari ere. Tafa-
llan, berriz, 1639. urtean egin zioten uko tropa militarrei ostatu
emateari. Irlandako oinezko erregimentuko soldaduak eta haien
familiak herriko etxeetan ez hartzea erabaki zuten. 1653. urtean,
berriz, Kataluniaren aurkako gerran aritzeko, agintariek 500
nafar soldadu bilakatzea eskatu zuten. Asko kostata lortu zuten
taldea osatzea, baina, berehala, ihes egin zuten soldadu bila-
katutako gizonek. 

Nafarroan izandako protestak eta istiluak ¡Abajo las quin-
tas! liburuan jaso zituen Jose Mari Esparzak, 1994. urtean. Foru
Zaharrean jasota gelditu ziren nafarrek armadarekiko zituz-

ten betebeharrak. Testua 1238. urtekoa da, zenbait adituren
ustez; xii. mende erdikoa, bertze hainbaten iritziz. Edozein
kasutan, betebehar horiek 1841eko foruak aldatzeko legea onar-
tu arte egon ziren indarrean, eta, oro har, betebehar horiek jaso-
tzen zuten nafarrek ez zutela zerbitzu militarrik egin behar,
eta bakarrik deituko zituztela inbasioa gertatuz gero. Kasu
horretan ere, zerbitzua egun gutxikoa baino ez zen.

Gipuzkoan, Bizkaian eta Araban ere antzera gertatu zen.
1876ko uztailaren 21etik aurrera, ordea, derrigorrezko bilaka-
tu zen Espainiako aberriari eman beharreko zerbitzua; solda-
dutza, alegia. Egoera horrek luze iraun zuen: 2001eko aben-
duaren 31 arte. Data horretan derrigorrezko zerbitzu militarra
bertan behera uztea erabaki zuen Jose Maria Aznarren gober-
nuak. Lehenago egin zuen soldadutza bazter uzteko urrats hori
Frantziako presidente Jacques Chiracek, 1996ko otsailaren
22an, hain zuzen ere. 

Historiak eman dituen adibideak kontuan hartuta, erraza-
go uler daitezke 1990eko intsumisioarekin lotutako datuak, eta
datu horien atzean zegoen errealitatea. Izan ere, 1993an pren-
tsan agertu ziren kopuruek Europan buru jartzen zuten Hego
Euskal Herria, soldadutzaren kontra agertzen ziren gazteei
zegokienez. 1992an, soldadutza egiteko adina zuten gazteen
ia %20 ziren eragozle Espainiako Estatuan; aurreko urteko
datuek ezerezean uzten zuten kopuru hori Euskal Herrian: gaz-
teen erdia zen eragozle, bai eta 1993an ere. Nafarroan ia %56ra
iritsi zen eragozleen kopurua, %42koa izan zen Araban, ia
%50ekoa Bizkaian, eta antzekoa Gipuzkoan. Nafarroan, gai-
nera, Espainiako Estatuan intsumisioagatik egindako epaike-
ta guztien erdiak egin ziren.

Datu horiek guztiek testuinguru jakin bat izan zuten atzean.
Eta testuinguru horri buruz hitz egiterakoan, 1984. urteko aben-
duan Espainiako Gobernuak onartutako Kontzientzia Eragoz-
penaren Legea, eta, haren eskutik, soldadutzara joan nahi ez
zuten gazteentzat indarrean jarri zuten Ordezko Gizarte Zerbi-
tzuarena aipatu behar dira ezinbertzean. 1985. urtean kon-

tzientzia eragozle ziren 25.000tik goiti gazterentzako amnis-
tia erabakia zuen Espainiako Gobernuak. Ordezko Gizarte Zer-
bitzuari erantzuteko modu bat izan zen 1989. urtean martxan
jarri zen intsumisioaren aldeko kanpaina, lege horrek ez bai-
tzuen, inondik inora, antimilitaristen asmoak betetzen. Bertze
soldadutza bat bertzerik ez zen, eta, hari ere, ezezkoa eman
zioten milaka eta milaka gaztek.

Hego Euskal Herrian arrasto nabarmena izan zuen 1986.
urtean Espainiako Gobernuak natori buruz egin zuen errefe-
rendumak. Hego Euskal Herrian, hain zuzen, naton jarrai-
tzeari ezezko biribila eman zioten herritarrek. Kanpaina har-
tan piztu zen 1990eko hamarkadan intsumiso izan ziren gazte
anitzen kontzientzia antimilitarista. 1991. urtekoa ezinbertzean
aipatu behar den data da. Urte horretan Irakek Kuwait inba-
ditu zuen, eta Ameriketako Estatu Batuek eta haien aliatuek
irakiarren kontrako gerra hasi zuten. Soldadutza egiten ari
ziren hainbat mutil gazte ere deitu zituzten gerra hartara, eta
haietako hainbatek desertzioarekin erantzun zieten armadari
eta Espainiako Gobernuari. Golkoko gerrak, zalantzarik gabe,
antimilitarismoaren alde piztutako sua elikatu egin zuen. 2003.
urtean bigarrenez inbaditu zuten aebek Irak, eta munduko txo-
ko guztietan sortu zen Nazio Batuen Erakundearen babespe-
tik at hasitako gerra haren kontrako mugimendu zabala. Hego
Euskal Herrian ere bai, eta herritarrek gerraren kontra eraku-
tsi zuten jarrera irmoan, zalantzarik gabe, intsumisoen lana-
ren eragina sumatzen zen. Antimilitarismoaren hazitik lora-
tutako fruitua izan zen gerren kontrako mugimendu zabal
hura, neurri handian.

Intsumisioaren haziak eman duen arbola, hala ere, txikiegia
izan da jende anitzen ustez; batez ere, armaden kontrako mugi-
menduak izan zuen oihartzunaren tamaina kontuan hartuta. Ez
hori bakarrik. Milaka gaztek modu baketsuan egindako erre-
bolta horrek Espainiako Gobernua bera ataka estuan jartzea lor-
tu zuen, baina, hala eta guztiz ere, egungo gazte anitzek intsu-
misioa zer izan zen ere ez dakite. Argi dago ezberdintasun anitz

badela oraingo gazteen eta armaden aurkako kanpaina antola-
tu, eta martxan jarri zuten gazte haien artean. Testuinguruak
eta garaiak bilakatzen dituzte ezberdin. Juan Kruz Lakasta kaze-
tari eta intsumiso iruindarrak azpimarratu du, adibidez, efer-
beszentzia politiko baten erdian bizi zirela intsumisioaren garai-
ko gazte haiek. Bera barne. Eta giro horrek, noski, izan zuela
eraginik soldadutzaren eta armaden aurka hitzaren eta arra-
zoiaren bidezko erreboltaren sua pizteko. Intsumisioak aurrera
egin zuen mugimenduari indarra eman zioten gazteak prest
izan zirelako kanpainari eragiteko, eta hori egiteko aukera izan
zutelako, gainera. Hau da, haizea alde izan zuten, neurri handi
batean. Ontziak, noski, aurrera egin zuen haizea harrapatzeko
oihala zabaldu zuten milaka gazte lanerako prest agertu zelako.
Bertzela, nekez. Intsumiso gehienek, hala ere, autokritikari toki
egiten diote haien lan horren berri ematerakoan huts egin dute-
la uste baitute. Hau da, intsumisioaren oihartzunak ez dituela-
ko gaur egungo gazteak harrapatu. 

1990ekoak, berriz, bete-betean hartu zituen. Espainiako
Armadari milaka gaztek erran zioten ezetz intsumisioaren
garaian. 20.000 aipatzen dute hainbat iturrik; 50.000 bertze
zenbaitek. Haietako anitz, 10.000 inguru, Euskal Herrikoak
ziren. Hemen, oihartzun zabala izan zuen derrigorrezko zer-
bitzu militarraren kontrako mugimenduak. Ez hori bakarrik.
Intsumisioak Euskal Herrian arrasto berezia utzi zuen, eta
horren adierazgarri da, intsumiso kopuruarekin batera, mugi-
menduak Euskal Herrian izan zuen izaera berezia. Kontzien-
tzia Eragozpen Mugimenduaren eskutik abiatu zen errebolta,
baina bertze hainbat taldek bat egin zuten intsumisioaren alde-
ko mugimenduarekin, armaden aurkako borrokak aurrera egin
ahala. Kakitzaten barnean egin zuten bat kemen beren tokia
aurkitu ez zuten intsumiso anitzek. Nafarroan, gainera, Nafa-
rroa Intsumitua sortu zen ezker abertzalearen itzalpean. Hamai-
ka herritan, halaber, bertze hainbertze talde antimilitarista sor-
tu zen. Ezker abertzaleak intsumisioaren aldeko apustua egiteak,
hain zuzen ere, jende anitz erakarri zuen soldadutzaren aur-

kako mugimendura, nahiz eta hasieran bertzelako jarrera era-
kutsi. Nazio ikuspuntuak neurri handian ukitu zuen intsumi-
sioaren aldeko lana, gazte anitzek, zehazki, Espainiako eta Fran-
tziako armadei erran baitzieten ezetz intsumiso izateko haien
erabakiarekin.

Katalunian 12.000 intsumiso inguru izan ziren. Katalunia-
ren eta Euskal Herriaren artean, hala ere, izan zen ezberdinta-
sun nabarmen bat. Han intsumisoak ez zituzten espetxeratu.
Euskal Herrian, berriz, bai. Dozenaka gaztek ezagutu zituzten
Euskal Herriko kartzelak intsumisioaren eskutik. Herrialde guz-
tietan, hala ere, espetxearen bidezko errepresioak ez zuen neu-
rri bera izan.  Errepresioaren indarra inon baino nabarmena-
goa izan zen Nafarroan. Herrialde horretan 3.000tik goiti
intsumiso izan ziren, eta haietako anitz pasa ziren espetxetik.
Espainiako Armadaren aurrean intsumisioaren aldeko hautua
egin zuten gazteen %15 nafarrak ziren. Nafarroan, Patxi Leo-
ne izan zen espetxean sartzen lehena, 1991n. Eta handik hamar
urtera, 2001ean, atera zuten kartzelatik Patxi Belaskoain, azken
intsumisoa. Intsumiso egin ziren gazteen ia guzti-guztiak epai-
tu eta zigortu egin zituzten Nafarroan. Hainbat urtetan, Iruñe-
ko kartzelan egon ziren Espainiako Estatuan preso zeuden intsu-
misoen erdiak baino gehiago.

Hego Euskal Herrian, intsumisioak lehendabiziko urratsak
egin zituenean, zaila zen Espainiako Gobernuaren erantzuna-
ren tamaina asmatzea. Milaka gaztek egin zuten desobedien-
tzia zibil ez-bortitzaren aldeko hautua, eta, armadari ezetz erra-
nez, ataka zailean jarri zituzten agintariak. Militarrek laster
kendu zuten gainetik arazoa. Eta arlo zibilean, intsumiso ani-
tzek espero ez zuten errepresioaren aldeko hautua egin zuen
Espainiako Gobernuak. Eta errepresio horrek ere lagundu zuen
intsumisoen aldeko elkartasuna zabaltzen. Intsumisoen alde-
ko elkartasunaren eta babesaren neurriak, hain zuzen ere, las-
ter gainditu zuen haien kontrako errepresioarena. Gazteak espe-
txean sartzeak ez zion batere onik egin Espainiako agintarien
irudiari.

Intsumisoek gauza anitz izan zuten alde. Batez ere, deso-
bedientzia zibil baketsuaren aldeko hautua egin zutela. Hau
da, irudimena eta hitza izan zituztela lan-tresna. Hitz horren
jabe, gainera, ez zen inongo alderdirik. Kontzientzia Eragoz-
pen Mugimenduak abiatu zuen intsumisioaren aldeko gizar-
te mugimendua, eta bidean bertze talde anitzek bat egin bazu-
ten ere, hasierako izaera herrikoi eta bat-batekoa ez zuen inoiz
galdu. Gazteen erabakiaren indarra, halaber, alde izan zuen
intsumisioak. Milaka gizon gaztek egin zuten intsumisioaren
alde, eta, noski, arrazoiak era anitzetakoak izan ziren haien
artean. Gogoeta ideologikoaren eta politikoaren pisua ez zen
bera izan guztiengan, baina gehienek agertu zuten konben-
tzimenduak intsumisioaren irudi sendoa, indartsua eta pitza-
durarik gabea erakutsi zion gizarteari. Jendearentzat erraza
izan zen karrikan protesta egitea eta kartzelan barruko arauak
aldatzen saiatzen ziren gazte haiekin bat egitea. Intsumisoek
baliatutako elkarteetan, geletan eta hainbat hilabetez bizileku
izan zituzten kartzeletako pareten artean gelditu ziren karri-
kan irudi bateratua islatzeko egindako eztabaidak; han geldi-
tu ziren haserreak eta iritzi kontrajarriak; adostasuna lortu
arteko prozesu luzeak emandako proposamenak. Milaka intsu-
miso izan ziren, baina intsumisio bakarra, neurri handian.

lehen harria

sumatzen zaie badutela lotzen dituen zerbait. Partekatu dute-
la haientzat garrantzitsua izan den zerbait. Nahikoa da duela
hogei urteko pasadizoren bat gogora ekartzea denen barre alga-
rak pizteko. «Oroitzen al zarete militarren furgoneta pintake-
tekin bete genuen egun hartaz?». Une batez denboran atzera
egiten du Pello Aranzabalek (Donostia, 1971), hori ematen du,
behintzat, haren aurpegiari so. Begirada apur bat galduta suma-
tzen zaio. Furgonetaren irudia bere buruan osatzen ariko balitz
bezala. Eta irudia osatuta, barreari eustea zail egiten zaio. Mikel
Irigoienek (Donostia, 1969) eta Gorka Markaidak ere (Deustua,
1967) fresko dute oroitzapena. «Soldaduetako batek barre egi-
ten zuen furgoneta margotzen genion bitartean! Gurekin ados
zela esan zigun!», gogoratu du Irigoienek.

Barreak, berriz ere, eta denen barreen artean, oraingo une-
tik, oraingo begiradarekin, mintzatu da Pello Aranzabal: «Maka-
rra samarrak izan ginen garai hartan!».

Intsumisioaren garaia izan zen hura. Eta hori partekatu zuten
Markaidak, Irigoienek eta Aranzabalek. Sumatzen zaie lotzen
dituela bizipen horrek, partekatu zuten borroka hura garran-
tzitsua izan zela haientzat. Eta badela. Soldadutzaren eta arma-
daren aurkako kanpaina baino gehiago izan zelako duela hogei

urteko esperientzia hura hirurentzat. Eta esperientzia hori pape-
rean jartzeko haien gogoa izan da, hain zuzen ere, liburu honen
paretako lehen harria. Intsumiso horiena eta bertze hainbatena
izan da beren lekukotza paperean uzteko asmoa eta gogoa, eta
zubi lana egin du idazleak. Asmoak eta gogoak hitz bilakatzeko.
Bertze hainbat intsumisoren asmo eta gogoekin alderatzeko.
Denen kontakizunen bozgorailu bilakatzeko. Atzetik aurrera eta,
alderantziz, aurretik atzera egiten duen kontakizuna da hau,
intsumiso talde batek ezarritako irteera puntutik abiatuta; eta,
beti ere, intsumisoen ahotsak gidatuta. 

Intsumisioaren kantan, bakoitzak bere hitza erran zuen.
Melodia atsegina izan zen abeslarien lanaren emaitza. Bakoi-
tzak, hala ere, izan zuen bere lelo edo errepika. Eta intsumiso
horiena, liburu honen lehen harria jartzera hurbildu ziren intsu-
misoena, erabateko intsumisioarena izan zen. Ez zen gehien-
goaren bidea izan hori, eta, akaso horregatik, borroka karrikan
zen garai hartan beren mezua zabaltzeko hamaika zailtasun
bazutela gogoratu dute intsumisook. Hedabideak ez zirela prest
haiek errateko zutena entzuteko. Horregatik dute bertze inork
baino behar handiagoa hitz egiteko. Eta kontatzeko. Batez ere,
partekatzeko. Egin zuten bidea garaiko erabakien testuingu-
ruan kokatzeko.

Jarrera bat islatu zuten intsumisook kemek martxan jarri-
tako ekimenaren eskutik. Intsumiso bilakatu ziren, baina ez
bakarrik armadaren aurrean. «Intsumiso ginen sistemaren
beraren aurrean». Markaidarenak dira hitzak. Aranzabal eta
Irigoien ez bezala, kartzelan izan zen Donostian bizi den biz-
kaitarra. Lehendabizi Basaurin, astebetez, epaiketaren zain.
Gero Martutenen hilabetez, hirugarren gradua jaso arte. Hiru-
garren graduari uko egin eta gero, urtebeteko zigorra bete arte
egon zen espetxean.

«Nik hasieratik argi izan nuen ez nuela soldadutza egin nahi,
ez nintzela joango». 1989. urtean zozketatu zuten, eta solda-
dutza Lizarran egitea egokitu zitzaion. Harat joateko bidaia
txartela bidali zion Espainiako armadak, baina Markaidak ez

zuen baliatu. Ezta itzuli ere. «Gastatu egin nuen». Soldadutzari
uko egin eta gero, 1993an epaitu zuten Markaida. Hobeki erran-
da, epaiketa data zehaztu, baina gaztea ez zen epailearen aurre-
ra agertu. «Bilatzeko eta harrapatzeko egoeran utzi ninduen
erabaki hark». Eta halaxe egon zen zazpi-zortzi hilabetez, lagun
baten epaiketan atxilotu zuten arte. «Atxilotu, eta Basauriko
kartzelara eraman ninduten, epaiketa egin arte». Euskal Auto-
nomia Erkidegoan Markaida izan zen epaiketara aurkeztu ez
zen lehendabiziko intsumisoa. «Prentsaren aurrean agertu nin-
tzen epaitegiaren kanpoko aldean, baina ez nintzen sartu».
Basaurira eraman zutenekoak ederki gogoratzen ditu Markai-
dak. «Orduan Basaurin bigarren graduan kemeko lau intsu-
miso baziren; ni eramango nindutela esan zietenean ez omen
zuten sinetsi, haiek ez baitzekiten deus. Harritu nintzen espe-
txean sartu nindutenean, ni ere intsumisoa izan arren haien
jarrera nahiko hotza izan zelako».

Hasieran hilabeteko zigorra ezarri zioten Markaidari, baina
epailearen erabakiari helegitea aurkeztu zion fiskalak, eta urte-
betekoa jaso zuen. «Aukera bagenuen sinatu eta baldintzape-
ko askatasunean gelditzeko, espetxera sartu gabe, baina nik ez
nuen horrelakorik egin». Zigorra, ordurako, behin betikoa zen,
eta, ondorioz, atxilotzeko eta kartzelan sartzeko aginduaren
zain gelditu zen Markaida. Sartu zutenean, lau aste egin zituen
Martutenen, hirugarren gradua jaso arte. Hirugarren gradua-
ri uko egin, eta urtebeteko zigorra bete zuen. «Aste Nagusian
askatu ninduten. Mundu guztia lotan zenean atera ninduten.
Gauza txikia ematen du, baina ez da: niretzat ez zen samurra
izan espetxean lagun izandakoak agurtu gabe ateratzea». 

Intsumiso armadaren, epailearen, polizien, kartzelaren au-
rrean. Hori zen Markaidaren eta bi gipuzkoarren asmoa. Asmo
hori estrategia jakin batean gauzatu zen intsumisio kanpaina-
ren barnean. Erabateko intsumisioaren estrategian, alegia. In-
tsumisioak ukitu zuenean, Donostiako Zapatari etxe okupa-
tuan bizi zen Markaida. Egoera horrek garrantzi handia izan
zuen intsumisoarentzat, okupazioaren testuinguruan mugi-

tzen zen gaztea izanik, kemen gisako taldeek proposatzen zu-
tena motz gelditzen zelako harentzat. «Intsumisioa eta deso-
bedientzia, bai, noski, baina armadari bakarrik?». Galdera hori
egiten zion Markaidak bere buruari soldadutzari ez erratea era-
baki zuenean.

Kezka horiek, ikuspuntu hori, 1992. urtean Madrilgo Minue-
sa etxe okupatuan egin ziren jardunaldietan bertze dozenaka
gazterekin partekatzeko aukera izan zuen Markaidak. Han zen
Gotzon Iparragirre ere (Ondarroa, 1967). «Madrilen kontura-
tu ginen ikuspuntu bera partekatzen zuen jende asko bazela;
ordura arte bakoitza bere kabuz aritu zen, baina Madrilen bat
egitea erabaki genuen».

Ikasketek eraman zuten Iparragirre Madrilera. 1987. urtetik
herriko talde antimilitaristarekin harremana bazuen, eta, lehe-
nagotik ere, argi zuen soldadutza egitera ez zela joanen. Barru-
ko errebeldiak eraman zuen, neurri handian, erabaki hori har-
tzera. Horixe uste du orain ordukoak gogoratzen, eta haiei buruz
gogoeta egiten duenean. «Ezetz esateko grina hori zegoen hasie-
ran, eta gero etorri ziren antimilitarismoari buruzko hausnar-
ketak. Kontzientzia antimilitarista garatzeko, denbora gehiago
behar izan nuen».

Madrilen, Kontzientzia Eragozpen Mugimenduaz gain, bazen
bertzerik. Los Invisibles talde antimilitaristarekin izan zuen
harremana Iparragirrek, eta, haien eskutik, intsumisioari buruz-
ko bertzelako ikusmoldeak bazirela konturatu zen. «Nik hasie-
ran bat egiten nuen kemen estrategiarekin, uste nuen taldeka
aurkeztu behar genuela intsumisook militarren aurrean, epai-
ketetara joan behar genuela… baina gero epaiketek gure mezua-
ren bozgorailu izateari utzi ziotenean, borondatez aurkezteak
zentzua galdu zuela konturatu nintzen. Finean, gure borroka
militarrekin zen; gizarte zibilarekin arazorik ez genuen, bai,
ordea, militarrekin».

Erraztasunik ez ematea izan zen ikuspegi berri horren ondo-
rioa. «Estatuaren makina oztopatu behar genuen». kemen estra-
tegiaren ondorio bat izan zen intsumisioa eta kartzela ia pare-

katu egin zirela, Iparragirreren ustez. Onartzea, neurri han-
dian, intsumisioak kartzela zuela beti lotua. «Hasieran egia da
intsumisoak kartzelara sartzen hasi zirenean, gizartean eran-
tzun zabala sortu zela. Eskandaluzkoa izan zen. Baina estatua
hasi zen elementu hori bere alde erabiltzen; nafarrak espe-
txean sartzen zituen, gipuzkoar guztiak, ordea, ez. Erantzuna
tokian tokiko bilakatu zen». Iparragirrek ez zuen intsumisioa
kartzelarekin lotu nahi. «Intsumisioa, niretzat, askatasuna bai-
tzen. Gu ez ginen borrokalari bilakatzen kartzelara sartzen gin-
tuztenean. Gu lehenagotik ginen borrokalari, eta gure borro-
karako esparrua, gainera, kalea zen».

Desobedientzia lehen unetik jarri zuen mahai gainean Ipa-
rragirrek: «Desobedientzia eskailera baten gisakoa zen gure-
tzat, eta lehen mailan zitazioak zeuden. Zitazioei uko eginez,
epaileak bilatzeko eta atxilotzeko aginduak ematera behartzen
genituen, milaka intsumisoren aurka. Estrategia hori errepre-
sio selektiboaren aurka lan egiteko tresna bilakatu genuen, eta,
gainera, alderdien kontraesanak agerian jartzen genituen, batez
ere Eusko Jaurlaritzaren kudeatzaileena. Izan ere, Eusko Lege-
biltzarra intsumisioaren despenalizazioaren alde agertzen zen
une berean, Herrizaingo Sailak ertzainak bidaltzen zituen intsu-
misoak atxilotzera. Kontraesan nabarmen hori azaleratzeko
aukerari ez genion ihes egiten uzten. Bilatzeko eta atxilotzeko
agindupean ziren bospasei intsumisok bat egiten zutenean,
ekintza zuzenaren alde egiten genuen. Ondarroako Bake Epai-
tegia, adibidez, hiru aldiz okupatu genuen, lehen aldiz 1994ko
apirilaren 15ean».

Ekintza horrek izan zuen oihartzuna ulertzeko, kemen estra-
tegiari jarraitzen zioten otameko (Ondarroako Talde Antimi-
litarista) kideen iritzia ezagutzea lagungarri dela uste du Ipa-
rragirrek. «Haien ustez, zitazioa tramite hutsa zen, eta, ondorioz,
epaitegia okupatzeak ez zuen zentzurik. Ikuspegi ezberdinek
elkarren kontra jotzen zuten otamen barnean, eta, azkenean,
bitan zatitu zen. Egoera hori piztu zuten bi elementu izan ziren,
Iparragirreren hitzetan: «Batetik, kemek abokatua kendu zion

Ibon Iparragirre intsumisoari, epaiketara ez joateko asmoa azal-
du zuenean. kemeko kideek uste zuten haiek erabaki zitzakete-
la intsumiso izateko baldintzak zeintzuk ziren. Madrilgo mocek
ez gintuen gu intsumisotzat hartzen, desertoretzat baizik. Bes-
tetik, Josu Belaustegiren atxilotze bortitzaren ondotik egin genuen
manifestazioa Batzokira joan zen, eta han pintaketak egin geni-
tuen. Guk, okerrago edo zuzenago, gure estrategia propioak gara-
tu genituen, eta gutariko bat atxilotzen zuten bakoitzean, eajri
atxilotze horrengatik kontuak eta arrazoiak eskatzea ohiko bila-
katu zen. Ondarroan, behintzat. Intsumisioa politizatzen ari
ginela esaten ziguten, baina guk argi genuen politikariak pre-
sionatu behar genituela, epaileek ezartzen zituzten legeak haiek
egiten zituztelako, politikariek, ez beste inork».

1991. urtean egin zen Iparragirre intsumiso, eta erabateko
intsumisioaren estrategiari jarraituz, epailearen aurrera joatea-
ri uko egin zion, hasieratik. Egoera horrek hainbat aldiz eraman
zuen bizkaitarra Ertzaintzaren komisarietako ziegetara. Aurre-
neko aldiz 1995eko ekainaren 25ean atxilotu zuten. Buruan
fresko du data Iparragirrek. «Ertzaintzaren egoitzaren aurre-
tik pasatu nintzen autoarekin; garai hartan doktorego ikaske-
tak egiten ari nintzen, eta unibertsitatera bidean nintzen. Ertzai-
nen etxe aurretik pasatu, eta haien auto bat nirearen aurrean
gurutzatu, eta geldiarazi egin ninduten». Atxilotzeko unean
eskuko hezur bat apurtu zioten Iparragirreri. «Oraindik ere
mina dut».

Handik bi urtera, 1997ko azaroan, berriz atxilotu zuten. Ordu-
ko oroitzapenak ez dira goxoagoak, bi urteko alaba txikiarekin
hartu baitzuten. «Haurra eskolara eramaten uzteko eskatu nien,
baina ezetz. Komisariara eraman gintuzten biok, eta han egon
behar izan zuen alabak ordubetez, amona bila etorri zen arte».
Aldi hartan, egun bat eman zuen Basauriko kartzelan, eta biha-
ramunean intsumiso izateagatik epaitu zuten. Handik hilabe-
tera atera zen sententzia: errugabe jo zuen epaileak Iparragirre. 

Epaitegietako bidea, hala ere, ez zen orduan amaitu bizkai-
tarrarentzat. «Eskuko hezurraren auzia salatu nuen. Eta, ondo-

rioz, ertzainek ere nire kontrako salaketa jarri zuten, agintea-
ri desobedientzia eta lesioak eragin izana leporatuz». Bizkai-
ko Auzitegiak Iparragirre errugabe jo zuen, berriz ere, bai eta
ertzainak ere. Haiek, hala ere, helegitea aurkeztu zuten Ipa-
rragirre errugabe jotzen zuen sententziaren aurka, eta Espai-
niako Auzitegi Gorenak zigortu egin zuen: hilabete eta erdiko
espetxe zigorra ezarri zion. «Horren ondorioz, bi urte eta erdiz
egon naiz baldintzapeko askatasunean». 2009an, azkenean,
erabat aske gelditu zen Iparragirre. 1991. urtean intsumiso
egin zenetik hemezortzi urtera, alegia.

Horixe azpimarratu du Iparragirrek. Intsumisioak, beretzat,
itzal luzea izan duela. Argi utzi du, hala ere, esperientzia pertso-
nalen gainetik desobedientzia zibilaren esparruan armadaren
kontrako kanpaina egiteko euren moduak irakatsitakoa dela
garrantzitsuena. Batez ere egungo ikuspuntutik. «Euskal Herria-
ren alde lan egiteko tresna baliagarria da, oraindik ere, desobe-
dientzia zibilarena». Iparragirrek berak, bide horretatik jarraitu
du aurrera. Intsumiso egin zen 1991n, eta, oraintsu arte, Onda-
rroako Udalari zergak ordaintzeari uko egin dioten herritarreta-
ko bat da. Intsumiso, oraindik ere. Erabaki hori hartu zuten 200
familia inguruk aurreko 2007. urtetik 20011 bitarteko legegin-
tzaldian, herrian proiektu politiko guztiek tokirik ez zutela sala-
tzeko. Horretaz gain, A-8 autobideko bidesariaren aurkako borro-
kan murgilduta dago, eta, Derrigorrezko Bigarren Hezkuntzako
irakasle den neurrian, argi du desobedientzia zibila tresna era-
ginkor bilakatzen ahal dela esparru horretan ere. Hezkuntzaren
esparruan, alegia, «Madrildik eta Paristik inposatzen dizkiguten
egutegien, ikasgaien, eta ikasketa ereduen aurka egiteko». 

Goñi anaiak

Andeka eta Unai Goñik Portugaleteko karriketan bizi izan zuten
intsumisioa. Han jaioak dira biak. 1971n Andeka eta 1973an
Unai. Anaia gaztea bilakatu zen zaharra baino lehen intsumi-

so, hala ere. «Hemeretzi-hogei urterekin hartu nuen erabakia.
Naturaltasun osoz». Hagitz argi zuen Goñik soldadutzara ez
zuela joan nahi. Armadarekin ez zuela bat egin nahi. Eta are
gutxiago Espainiakoarekin. Erabateko intsumisioaren bidea
hartu zuen, Iparragirrek eta Markaidak bezala, eta haren bide
bera jarraitu zuen gero Andeka Goñi anaiak. «Epaiketara dei-
tu, baina ez nintzen joan». Atxilotzeko agindua eman zuen,
ondorioz, epaileak, Goñi anaien artean gazteenaren aurka.
«Ertzaintza nire bila hasi zen. Soldatze ikastaroa egiten ari nin-
tzen, eta han ere agertu ziren ertzainak. Hori dela eta, ni atxi-
lotzeko unea behartzea eta, neurri batean, kontrolatzea erabaki
nuen». Epaitegian bertan kateatu zen. Atxilotu eta epaitu egin
zuten. Bai eta Basauriko espetxera eraman ere. «Egun bakar
batez, ordea». Biharamunean, aske uzteko agindu zuen epai-
leak. Bi urteko, lau hilabeteko eta egun bateko zigorra ezarri
zioten bizkaitarrari, baina, sententzia horrekin batera, gaztea-
ren indultua eskatu zuen epaileak. Bai eta lortu ere. Kartzela-
ra itzuli zen, hala ere. «Ez baikinen intsumiso soil. Intsumi-
sioaren militante ginen, hau da, karrikan egiten genuen
intsumisioaren alde». Eta karrikan egindako hainbat protes-
tek eraman zuten intsumisoa, berriz ere, Basaurira. Bi urteko
zigorra ezarri zioten. Eta intsumisioaren garaiko aurrekariak
baliatu zituzten gaztea espetxean sartzeko. Nahiz eta, berez,
indultua jaso izan. «Ez zuen deusetarako balio izan».

Andeka Goñi epaitu zutenerako espetxe zigorrik jada ez
zuen intsumisioak. Lau urteko inhabilitazioa erabaki zuen epai-
leak haren kontra. «Espainiako Gobernua intsumisioaren aur-
kako erantzuna aldatuz joan zen denborak aurrera egin ahala,
eta intsumisook egiten genuen lanaren ondorioz. Neurri han-
di batean, intsumisoek behartu zuten Espainiako Gobernua
haien atzetik mugitzera». Portugaleten egin zuen Andeka Goñik
mugimendu horren alde. Ezkerraldean. Eta han, Kakitzatek
eta kemek indar gutxi zutela azpimarratu du intsumisoak.
«Ezker abertzaletik hurbil mugitzen zen jendea aritu zen hemen
intsumisioaren alde, batez ere». 

Taldeen arteko ezberdintasunak nabarmenak ziren, goñita-
rren ustez. Are gehiago, intsumiso onak eta gaiztoak izan zire-
la uste dute. Edo, hobeki erranda, bereizketa hori egiten ahale-
gindu zirela hainbat alorretatik. «Gu ez ginen bakezale. Guk
intsumisioa askatasunarekin lotzen genuen. Eta gurekin bat egi-
ten zuenari ez genion galdetzen zergatik izan nahi zuen intsu-
miso». Jarrera horrek ondoriorik izan zuela nabarmendu dute.
«Gure ahotsak ez zuen oihartzunik izan komunikabideetan».
Erabateko intsumisoez ari dira goñitarrak. Eta Portugaleten,
zehazki, errepresioaren jomuga bilakatu zirela ozen salatu nahi
izan du Andeka Goñik: «Udaletxearen eta Eusko Jaurlaritzaren
jazarpena etengabekoa izan zen gure kontra. Ertzaintzaren
errepresioa jasan behar izan genuen. Manifestazioetan, karte-
lak jartzen genituenean, gure kontra egiten zuten. Udalaren
boikota jasan genuen. Nolabait, gaizkiaren ardatzeko kidetzat
jo gintuzten. Gu omen ginen gaiztoak, baina ez ginen gu izan
indarkeria baliatu zutenak. Joera horrek onik ere ekarri zigun,
amore eman ez genuenez, jendea konturatu baitzen serio ari
ginela intsumisioaren alde, eta gurekin bat egin zuen».

1997. urtean Ezkerraldea Intsumisoa sortu zen. Eta talde
horretan aritu ziren Goñi anaiak. «kemeko eta Kakitzateko jen-
deari elkarrekin aritzeko proposamena egin genion, hasiera-
tik». Proposamenak gauzatzea ez zen batere erraza izan, ordea.
Intsumisioari buruzko ikuspegiak, intsumiso izateko moduak
ezarri zituen mugak. Andeka Goñik argi eta garbi erran du:
«Ni intsumiso nintzen errealitatea aldatu nahi nuelako. Eta
antimilitarismoa errealitate horren zati bat bazen, feminismoa,
ekologismoa eta beste hainbat kontu bezala». Intsumiso guz-
tiek erran zioten ezetz soldadutzari, eta hori izan zen haien
arteko soka nagusia. Horixe uste du Goñik. «Gauza askok bereiz-
ten gintuzten, ordea».

Andeka Goñik onartu du. Buruak eta bihotzak ez ezik, erraiek
eskatzen zioten intsumiso izateko, eta intsumisioaren alde
karrikan egiteko. «Egin Irratia entzuten egoten ginen beti. Edo-
zein atxiloketaren berri izan bezain pronto, kalean ginen. Gizar-

37

maketa ez dugu nahi-4.2:maketa el gran arte-2.0  31/08/11  13:44  Página 37



teak intsumisioarekin bat egin zuen, eta horrek indar handia
eman zigun gure mezua plazaratzeko». «Inoiz ez nuen pen-
tsatu ez genuela irabaziko. Ziur nintzen soldadutza bertan behe-
ra uzteko gai izango ginela. Eta borroka horretan parte hartu
nuen, behar hori sentitzen nuelako. Banekien han egon behar
nuela», gaineratu du. Anaiaren hitzekin bat egin du Unai Goñik,
baina onartu du zuhurragoa izan zela. Ez zuela hain garbi iku-
si, hasieratik, soldadutzaren aurkakoa, behintzat, irabazteko
borroka izanen zela. 

Onartu du bertzerik ere. Soldadutzaren eta armadaren aur-
kako intsumisioa, adibidez, motz gelditu zitzaiola laster. «In-
tsumiso izan gaitezke beste hamaika esparrutan. Hori argi
nuen orduan. Intsumisioa eraman genezakeela ekologismoa-
ren, euskararen edo feminismoaren esparruetara, besteak bes-
te. Eta uste dut borroka hori oraindik ez dela amaitu». Bidean
aurrera jarraitzeko prest dira Goñi anaiak. Intsumisioak lezio
interesgarri eta aberatsak utzi dizkiela argi dute biek. Bidean
anitz eman zutela ere bai. «Intsumisioaren aldeko mugimen-
duaren barnean egoteak esan nahi zuen zure bizitza, neurri
handi batean, hankaz gora jartzen zela». Egoera horri aurre egi-
ten ere ikasi behar izan zuten intsumisoek. Gizartearen babe-
sak eman zien horretarako aukera. Kalean intsumisoek ager-
tzeko izan zuten moduak ere anitz lagundu zuela uste dute Go-
ñi anaiek. Umorea baliatu zuelako intsumisioak. Irudimena.
Jendearen kontzientzia eta bihotza ukitzen asmatu zuelako.
Une gogorrak bizi bazituzten ere, arrazoia alde izan zutelako.

Intsumisioa karrikan da

Intsumisioaren aldeko kanpaina irudi jakin batekin lotzen du
Pello Aranzabalek, ezinbertzean. Egindako bideak hamaika iru-
di eta hamaika une izan zuen gipuzkoarrarentzat, baina guz-
tien artean bat nagusitzen da. Nagusitu eta gailendu. Kaponata
oiloaren irudia, alegia. Markaidak, Iparragirrek eta Goñi anaiek

bezala, erabateko intsumisioaren aldeko hautua egin zuen Aran-
zabalek ere, eta, ondorioz, soldadutzari eta armadari ez ezik,
epaileei ere erran zien ezetz. Ez zela haien aurrean agertuko.
Aranzabal intsumiso zen, eta kito. Epaiketara joan ez izateak,
hala ere, izan zuen ondoriorik gaztearentzat, atxilotzeko eta
epailearen aurrera eramateko agindua baitzen haren kontra.
Hainbat aldiz atxilotu zuten Aranzabal. «Ostiralez, behin, komi-
sariara eraman ninduten ertzainek. Uste nuen hurrengo aste-
lehenera arte han izango nintzela, eta astelehenean epailea-
rengana eramango nindutela. Baina ez zen hori gertatu.
Larunbatean, epailea niregana etorri eta epaiketara joateko
agindua eman zidan, berriz ere». Egoera horrek nahi ez zuen
tokian uzten zuen Aranzabal, bertze behin. Hau da, epaiketa-
ra joateko agindupean. Epailea ez zegoen prest gaztea epaitu
gabe uzteko. «Data zehaztu, eta esan zidan egun hartan haren
aurrean agertzen ez banintzen espetxera eramango ninduela,
eta berak erabaki arte edukiko nindutela han».

Egoera berri horren aurrean, epaiketara agertzea erabaki
zuen Aranzabalek. Ez, ordea, protesta egin gabe. «Agertuko
nintzela pentsatu nuen, bai, baina epaiketa hura zirku hutsa
zela salatzera». Horretarako, pailazo mozorroa eskatu zion
lagun bati. Horixe zen Aranzabalen asmoa. Pailazoz jantzita
agertzea epaitegiko aretoan. Mozorroak, ordea, huts egin zion.
Lagunak Kaponata oiloarena eraman zion. «Zirkua, beraz, inau-
teri bilakatu behar izan nuen azken unean!». Luze mintzatze-
ko aukerarik, hala ere, ez zion utzi epaileak Aranzabali. Gaz-
tea Kaponataz jantzita ikusi bezain pronto, aretotik ateratzeko
agindu zion. «Sententzia zein izan zen ere ez dut gogoan».

Mikel Irigoienek, bai, gogoan du. Epaiketara joan gabe erru-
gabe jo zutelako, bertze zazpi intsumisorekin batera. Bertze
intsumiso anitzek bezala, hasieratik argi izan zuen ez zela sol-
dadutzara joanen. Amarengandik jaso zuen armadaren kon-
trako iritzia eta jarrera. «Amak etxean hasieratik esan zigun
ez ginela joango soldadutzara, joanez gero etxetik botako gin-
tuela». Etxean, beraz, babesa ez zuen inoiz falta izan intsumi-

soak. Eta etxera, hain zuzen, hamaika aldiz joan ziren ertzai-
nak gaztearen bila, epailearen aurrera eramateko. Baina ez
zuten han inoiz aurkitu. «Trenean atxilotu ninduten. Lanera-
ko bidean nintzen. Trena ohi baino goizago ailegatu eta txar-
telik gabe sartu nintzen barrura. Martuteneko sarreran, tre-
neko arduraduna etorri, eta txartelik ez nuenez, isuna jarri nahi
izan zidan. Nik kontra egin nion: erosiko nuela txartela esan
nion, baina isuna ez nuela onartuko. Martutenen jaitsi nin-
tzenean ertzainak zain nituen. Eta ni harrapatzeko agindua
bazenez, atxilotu ninduten».

Ez zen arazorik gabeko atxiloketa izan, hala ere. «Jende eza-
gun asko zegoen inguruan, eta furgonetan sartzen nindutela
ikusi zutenean, harrika hasi ziren, ertzainen aurka. Auto barruan
beldurrez nintzen ni ere, harrikadaren bat jasoko ote nuen!».
Donostiako kaleetan intsumisioaren garaia beroa izan zela
gogora ekarri du Irigoienek. «Hori zen, gainera, gure asmoa.
Borroka kalean islatzea, kalera eramatea». Donostiako Intsu-
miso Taldean (dit) bat egin zuten Irigoienek eta Aranzabalek,
bertzeak bertze, intsumisioa kalean garatzeko lan horretan. 

«dit sortu zenean, lehen leloa izan zen Estatuari intsumisioa»,
gogoratu du Irigoienek. «Ez genuen nahi armada, ez genuen
nahi haien eredua, ez genuen nahi ezer». Gros auzoan sortuta-
ko taldea izan zen diten oinarria. «Garai hartan gazteak egiten
ziren intsumiso kemekin edo Kakitzatekin. Baina nik ez nuen
ez batekin, ez bestearekin ere egin nahi. Diskurtso bakezale eta
biktimista ez zetorren nirekin bat». Taldean egindako lehen-
dabiziko eranskailuaren irudia lepotik hartutako militarra zen.
«Jende askoren eskemak apurtu genituen. Gu armadaren aur-
ka ginen, bai eta haren atzean zegoen guztiaren kontra ere».
Inertziak eraman zituen beren bidea egitera, Irigoienen hitze-
tan, eta bide horretan, haien diskurtso propioa osatzen joan
ziren. Estatuaren aurkako diskurtsoa zen, armadaren aurka-
koa, epaileen aurkakoa, bai eta polizia taldeen aurkakoa ere,
intsumisoen atxiloketetan parte hartzen zuten neurrian. «Akti-

bismotik urrats bat aurrera egin behar genuela argi genuen»,
laburbildu du Aranzabalek.

«Erasoari erantzutea zen kontua», onartu du Irigoienek.
Horregatik, karrikan egindako hamaika ekintzaren harira intsu-
misoen eta intsumiso taldeen arteko eztabaida sutsuak piztu
zirela azpimarratu du donostiarrak. Atxilotutako hainbat intsu-
miso eramaten zituen furgonetaren kasua aipatu du. «Intsu-
misoak han sartu, eta gu atzetik joan ginen. Gure lagunak han
zirelako. Gure betebeharra zen saiatzea ertzainak gure alde jar-
tzen. Furgonetak kristalik gabe gelditu ziren». «Kakitzateko
eta kemeko kideek esaten zuten hori ez zela haiek zabaldu nahi
zuten eredua. Baina gurea bazen. Ez genuen aurpegiaren bes-
te aldea erakutsi nahi bigarren zaplaztekoa jasotzeko. Eta jen-
de askok zuen gure iritzi bera», gaineratu du Aranzabalek.

diten egin zuen bat jende horrek, eta taldea handituz joan
zen. Ezker abertzalearen jarrerak zabaltze horretan zerikusirik
izan zuela argi dute intsumisoek. «Jarraik, ordura arte, intsu-
misioaren aurkako diskurtsoa zuen. Baina hasi ziren gogoeta
egiten, eta jarrera aldatu arteko prozesu horretan, ditek balio
izan zuen Jarraiko gazte askok gure ereduarekin bat egiteko».
Aranzabalek eta Irigoienek argi zuten jarraitu nahi zuten bidea
hori zela. «Kaleko borrokari eustea, erasoei erantzutea. Bikti-
mismotik urruntzea». Gizarteari beren jarrera azaltzeko arazo
anitz izan zutela nabarmendu dute biek, hala ere. Ez dute uste,
inondik inora, garaiko hainbat hedabidetan merezi zuten txo-
koa izan zutenik. Haien hitzak jasoko zituen bozgorailurik ez
zutela izan erran dute biek. «Medioetan kemen gisako taldeek
lortu zuten protagonismoa; nagusitzen zen diskurtsoa haiena
zen. Saiatu ziren gu kriminalizatzen». Aranzabalek argi utzi du
diteko intsumisoen bidea haiek erabaki zutela, inongo alder-
dik ez zituela gidatu haien urratsak. «Gure diskurtsoa guk geuk
osatu genuen, borrokak aurrera egin ahala». Egoera horrek ka-
rrikan ondoriorik bazuen. «Gure asmoa zen intsumisioa egu-
nero eramatea kalera, ez bakarrik aurkezpen bat zegoenean.
Askotan, ertzainen kolpeak jasan behar izan genituen. Borroka

osoa, gainera, Euskal Herriak bizi zuen gatazkaren barnean
ulertzen genuen», erran du Irigoienek.

Baliabiderik gabe

Ez faxik, ez ordenagailurik, ezta komunikabideen deiak jaso-
tzeko telefono zenbakirik ere. Baliabideak urriak ziren diteko
kideen artean, Irigoienek eta Aranzabalek gogoratu dutenez.
«Esperientziarik gabeko jendea ginen, eta medioak gure alde
nola erabili ere ez genekien». Horren ordez, irudimena baliatu
zuten karrikan intsumiso gipuzkoarrek. Egindako, eta, batez ere,
buruan irudikatutako ekintza guztiak gogoratzen dituztenean,
ezinbertzean irribarrea ageri zaie Aranzabali eta Irigoieni aur-
pegian. Kinten bulegoan simaurra bota zuteneko hartaz oroitu
dira; hiltegian erositako odolarekin eraikinaren paretak zikin-
du zituztenekoaz… Behin, inhabilitazioek ekartzen zuten herio-
tza zibila salatzeko, hilkutxa batekin joan ziren intsumisoak
Donostiako Udalera. «Bulebarreraino autobusez eraman genuen!»,
oroitu da Irigoien. Bertze behin, gerra batean zauritutako bete-
ranoen gisa jantzi ziren. Gurpil aulkiak lortu zituzten horreta-
rako. «Kubara bidali genituen gero», azaldu dute intsumisoek.
Donostiako Udalera, berriz, komun bat bidali zuten. «Donos-
tiako Udalak hainbat konpromiso hartu zuen intsumisioaren
alde. Konpromiso horietako bat zen soldadutza egin behar zuten
gazteen zerrenda ez bidaltzea militarrei. Baina Udalak ez zuen
hitza bete, eta Odon Elorza alkateari komuna bidali genion, kol-
darra zela salatzeko». Loiolako kuartelean ere sartu ziren hain-
bat aldiz. «Egiten genuenak izaten ahal zituen ondorioen jaki-
tun ginen, eta gurekin bat egiten zuen jendeari ondo azaltzen
genion hori. Arriskua onartu egiten genuen», erran du Irigoie-
nek. «Hala ere, atxikimendu polita lortu genuen».

Intsumisioaren aldeko ekimenek Euskal Herritik at eraman
zituzten Gorka Markaida eta Pello Aranzabal, bertze hainbat
intsumisorekin batera. 1995. urtean, karabana intsumisoa egin

zuten, eta haren eskutik, Europako hainbat herritan izan ziren
intsumisioaren aldeko mezua zabaltzen. «Ni hemen gelditu
nintzen, hauek Europatik bidaltzen zituzten komunikatuak
zentsuratzen!», erran du Irigoienek, barrez. Karabanaren esku-
tik, Iruñeko kartzela, Bartzelona, Milan, Geneva, Freiburg, Ber-
lin, Amsterdam, Brusela, Paris eta Ipar Euskal Herria lotu zituen
ibilbidea egin zuten intsumisoek. «Bi autobus bete genituen.
Zortzi egunez egin genuen bidaia, 1995eko abuztuan». Eder-
ki oroitzen da Markaida datarekin, bai eta egindako ekintze-
kin ere. Aranzabal ere bai: «Denetarik egin genuen. natoren
egoitzan ere sartu ginen, Euskal Herria askatu oihukatuz!».
Kanpoan gelditu ziren lagunak atxilotu zituzten, eta, ondorioz,
egoitza barruan ordubete inguru eman eta gero, atera egin
ziren intsumisoak, kanpokoak askatzeko baldintzarekin. «Eta
lortu genuen!». Genevako Gurutze Gorriaren egoitzan ere ezus-
tean harrapatu zituzten denak Euskal Herritik joandako intsu-
misoek. «Ikurrina jarri genuen haien mastatik zintzilik». Mila-
nen, egoera erabat okertzeko zorian izan zen. Fresko du
oroitzapena Aranzabalek: «Herri guztietako poliziekin izan
genituen arazoak. Baina Milanen autobusak tirokatu zituzten.
Bi aldiz tiro egin zuten hango poliziek!».

Karabanak Europara eraman nahi izan zuen intsumisioa-
ren aldeko oihua. Helburua benetan bete ote zuen, hala ere,
zalantza egiten dute intsumisoek. Ekimen horrek, eta aurretik
egindako bertze hainbatek ere erakutsi zieten Markaidari, Ipa-
rragirreri eta erabateko intsumisioaren aldeko hautua egin
zuten bertze intsumisoei zenbaitetan zaila zela haien norta-
sunari eustea. Hori baino gehiago, hainbat alditan sentitu zuten
haien bidearen, haien egiteko moduaren, intsumisioa ulertze-
ko eraren, eta intsumisioaren alde borrokatzeko egindako hau-
tuaren funtsa edo mamia ezerezean gelditzen zela. Bertze hain-
bat talderekin bat egin zutenean, haien oinarri ziren ideiak
bertzeen itzalpean gelditu zirela, nolabait.

Sentsazio hori nabarmena izan zen karabana intsumisoa-
ren harira. «1994. urtean jardunaldiak egin genituen Onda-

rroan. Jardunaldi haietan beste hainbat esparrutako desobe-
dientzia jorratu genuen. Etorri zen Itoizko jendea, etorri ziren
ehgamekoak, etorri ziren begetarianoak… intsumisioa landu
genuenean, kemekoak ere etorri ziren. Jarraikoak ere bai. Nola-
baiteko konfluentzia hasi zen orduan», gogoratu du Iparragi-
rrek. Karabanaren ekimenean, hain zuzen ere, erabateko intsu-
misioaren aldeko intsumisoek eta Jarraiko kideek egin zuten
bat. «Orduko kronikak irakurtzen badituzu, orduko argazkiak
ikusten badituzu, karabana zer izan zen, intsumisoena, edo
Euskal Herria askaturena?», galdetu du Ondarroakoak.

Jarraik intsumisioaren alde egitea erabaki zuenean, Malatxa
sortu zuen bide horretan aurrera egiteko tresna gisa. Elkarla-
nerako aukera ikusi zuten Iparragirrek eta erabateko intsu-
misioaren alde zeuden bertze intsumisoek. «Malatxak propo-
satu zigun talde bat osatzea. Gu gutxi ginen. Kalean jende asko
zegoen, baina, erabakiak hartzen, bost, sei edo, gehienez ere,
hamar pertsonako taldea ginen. Proposamen horren harira, tal-
de bat sortu zen, eta gu hor ginen. Jarraikoek harremanak bazi-
tuzten, bazuten esperientzia gauzak antolatzen, eta guk ez»,
azaldu du Markaidak.

1995. urteko abuztuko karabanaren ondotik, azaroan jardu-
naldiak egin zituzten elkarrekin Oiartzunen. Greba orokor bat
egiteko proposamena aztertu zuten jardunaldi horietan. Horrek,
hala ere, erabateko intsumisoen eta Jarraiko kideen arteko ezta-
baida piztu zuen. «Arazoa zen greba nola planteatu. Ekimen horri
eman beharreko formari dagokionez, ez ginen ados». Iparragi-
rrek eta erabateko intsumisioaren aldekoek argi zuten greba de-
sobedientziaren inguruan antolatu behar zela. «Hau da, Euskal
Herrian martxan ziren desobedientzia-sektore guztiekin hitz
eginda. Egun berean intsumisoek kuartelak okupatzea, begeta-
rianoek beste ekintzaren bat egitea, feministek haiena». Desobe-
dientziaren irudi zabala eskaintzea zen kontua, Iparragirreren us-
tez. «Jarraik, ordea, antimilitarismoaren esparrura mugatu nahi
zuen greba». Bi taldeen bideak urrundu egin zituen grebaren in-
guruko proposamenak. Nahiz eta azkenean grebarik ez egin.

«Berriz ere, bakarrik ginen». Markaidak erran du. Elkarlana
ezerezean gelditu zen. Malatxa ere bai, handik gutxira. «Ni
orduan sartu nintzen kartzelan, eta, atera nintzenerako, inda-
rra galdua zuen. Gutxi iraun zuen». Intsumisioaren aldeko
mugimenduak bere osotasunean egin zuen behera derrigo-
rrezko zerbitzu militarra bertan behera gelditu eta gero. Borro-
karen amaierak ez zituen batere ase erabateko intsumisioaren
aldekoak. Hainbat urtez pil-pilean egon zen mugimendua las-
ter gelditu zelako hutsean, batetik, eta, bertzetik, bertze talde-
ekin bizi izandako esperientziengatik. «Desengainatuta buka-
tu genuen bidea», aitortu du Iparragirrek. «Desengainatuta,
eta isilik», gaineratu du. Isilik dio, Jarraiko kideekin izandako
desadostasunen berri inoiz ez zutelako eman jendaurrean.
Orain, ordea, mahai gainean jarri dituzte. Eta arrazoia garbia
da: «Intsumisioa etorkizunean ere erabilgarri izatea nahi badu-
gu, alde argiekin batera ilunak ere ezagutu behar ditugu». Haiek
egindako hutsak onartu dituzte erabateko intsumisoek, eta txa-
rrei so egiteko beharra azpimarratu dute, hain zuzen ere. Ez
bakarrik onei. Ikasteko. Bizkaitarrak ez du zalantzarik: «Deso-
bedientzia tresna erabilgarria izango da Estatuari modu bake-
tsuan egiten badiogu aurre. Bide hori aukeratzen badugu, deso-
bedientziak eta intsumisioak gaurkotasun osoa izango dute».

Desobedientzia eta alderdi politikoak ez direla ongi uztartzen
ikasi zuen Iparragirrek intsumisioaren garaian. Autokritika egi-
ten ere bai. Eta onartu du ez zutela asmatu haien mezuaren bidea
luzatzen. Irigoienek bat egin du iritzi horrekin. Soldadutza ber-
tan behera gelditu eta gero, borrokari heltzeko tresnarik gabe
gelditu ziren gazteak, eta zerbitzu militarra desagertu izana ospa-
tzeko moduko garaipena ez zela izan uste du intsumiso donos-
tiarrak. Soka, hala ere, ez zen erabat eten. Oraindik ere intsu-
misioaren bideak gauza anitz eman dezakeela uste du Irigoienek.
Badela aukera, oraindik ere, eten zen bide hari jarraipena ema-
teko. Intsumisioaren ahotsak berriz biltzeko, eta haientzat boz-
gorailua bilatzeko. Eta pizteko. Mezu hori, desobedientzia zibi-
laren bide hori, lau haizeetara hedatzeko.

Malatxaren eskutik

Malatxa aipatu dute Markaidak eta Iparragirrek. Iñaki Soto
kazetariak (Iruñea, 1975) talde hori sortzeko prozesuan parte
hartu zuen, eta haren eskutik egin zuen intsumisioaren alde.
Bera ez zen intsumiso izan, ordea. Argi izan zuen beti solda-
dutza ez zuela egin nahi, eta etxean ere soldadutza bazter utzi-
ko zuen bidea nahi zuten harentzat. Horregatik, gazteak jakin
gabe, institutuan aritzen zen garaian, ezintasun fisikoengatik
soldadutza egin beharrik ez izateko eskaera egin zuten. Mio-
pia zuen Sotok, eta aukera hori baliatu zuten haren gurasoek
armadaren aurka zeramaten borrokan. Irabazi egin zuten, gai-
nera. Zerrendatik at gelditu zen gaztea. Hasieratik izan zuen
asmoa bete zuen Sotok. Ez zuen soldadutza egitera joan behar
izan. Egoera horrek, hala ere, kontraesanak sortu zizkiola onar-
tu du orain, atzera begiratu duenean. «Soldadutza egiteko ez
gaitzat jo eta gero, intsumisioaren auzia piztu zen, eta mugi-
mendua biderkatu egin zen kalean. Han nintzen ni, intsumi-
sioaren alde, bai, baina soldadutza egiteko beharrik gabe, erdi
itsua izateagatik, gurasoei ezetz esaten ez jakiteagatik; bitar-
tean, lagunak atxilotu, eta kartzelan sartzen zituzten».

Hasierako kontraesan horiek ere bazter uztea lortu zuen
Sotok. «Pentsatu nuen helburua zela soldadutzara ez joatea;
ez, ordea, kartzelara joatea. Soldadutzara ez ni, ez inor ez joa-
tea zen kontua». Hori argi ikusi zuenean, «mugimenduan nor-
maltasunez» aritzea lortu zuen Sotok. «Konplexurik gabe, bai
eta neure burua gutxietsi gabe ere». Intsumiso titulua ez bai-
tzen derrigorrezkoa armadaren aurkako borrokan partaide iza-
teko. Soto, gainera, buru-belarri murgildu zen zeregin horre-
tan. Donostiako Intsumiso Taldean aritu zen, unibertsitateko
taldearen ordezkari gisa; Europan barrena ibili zen karabana
intsumisoa antolatzeko lanetan parte hartu zuen, halaber, bai
eta Malatxa sortzeko prozesuan ere.

Intsumisioak eztanda egin zuenerako, gazte mugimenduan
lanean ari zen Soto, eta, mugimendu horren barnean, bertze

ardatz bat zen soldadutzaren auzia, Sotoren hitzetan. Auzi
horretan Jarraik egin zuen bideari buruz, intsumisioaren kon-
tra izatetik haren alde lan egitera eraman zuen urratsaren bidez
erakunde horrek «jauzi kualitatiboa» egin zuela azpimarratu
du Sotok. «Jauzi hori autokritikaren ondorioz egin zuen, eta
hori oso garrantzitsua da. Bere posizio politiko eta soziala asko
aldatu zen, eta horrek guztiak intsumisioaren indarra bider-
katu zuen. Aurretik oker zirela onartzeak sinesgarritasuna
eman zien, zalantzarik gabe, eta, bide batez, intsumisioari eman-
dako bultzadaren ondorioz, Jarrairi buruz zituzten aurreiri-
tziak bertan behera utzi zituzten gazte askok. Garai berekoa
da erakunde horren zabaltze eta indartze prozesua».

Malatxaren sorrera Euskal Herrian intsumisioaren aldeko
borrokak izan zuen bilakaeraren ondorio gisa ulertzen du Sotok.
«Intsumisioaren aldeko mugimenduak kemen izan zuen jato-
rria, ikuspuntu bakezalean, alegia. Euskal Herrian, hala ere,
ikuspuntu hori kamutsa zen hainbat arrazoirengatik. Hemen,
gazteen artean, ikuspuntu iraultzailea zen nagusi; edo, gutxie-
nez, eraldatzailea. Eta, era batera edo bestera, bai eta abertza-
lea edo, gutxienez, tokikoa ere. Erreferentzia markoa Euskal
Herria zen; ez estatuak, edo mundua». Testuinguru horretan,
Sotoren ustez, «borondaterik onenarekin aritzen baziren ere,
kemekoak arrotzak ziren. Ez euskaldunak ez zirelako, baizik
eta haien ikuspuntua arrotza zelako gatazka bortitz bat bizi
zuen herri honetan, biolentzia politikoa eguneroko kontu zen
herri honetan».

kemekoen eta Malatxakoen arteko ezberdintasunak ageri-
koak ziren. Ezberdintasunak nabarmenak ziren, halaber, ber-
tze hainbat talderekin. «Kakitzatek mesfidantzaz ikusi zuen
independentisten jarrera aldaketa, eta harremanak beti izan
ziren nahiko tirabiratsuak. Kasu horretan, hegemonia lortze-
ko borroka bazela uste dut. Kakitzateko zenbait buruk borro-
ka alor horri buruzko jabego ikuspuntua bazuten, nolabait, eta
ez zuten begi onez ikusi borroka horrekin bat egiten “azkenak”
izan zirenak hain indartsu azaltzea». Ezberdintasunak ez ziren

taldeen artekoak bakarrik. «Intsumisoen artean banaketa asko
zeuden. Ezberdintasun ideologikoak baziren, esan bezala, bai-
na banaketak ez ziren nortasunaren ikuspuntu soil batera
murriztu, nire ustez. Besterik gabe soldadutzara joan nahi ez
zutenen eta militanteen arteko ezberdintasunak zeuden; erre-
ferentzia lokala edo nazionala hobesten zutenen artekoak;
mugimenduaren autonomiari buruz susmo txarrak zituztenen
eta borroka zabalagoen parte gisa ulertzen zutenen artekoak…».

Arazoak arazo, elkarlanaren beharra argi eta garbi ikusten
zuten denek, Sotok onartu duenez, «arerio komuna genuela-
ko». «Malatxaren helburuetako bat mugimendua ikuspuntu
estrategiko batetik egituratzea izan zen, elkarlanaren bitartez,
soldadutzaren amaieratik harago joateko, eta desmilitariza-
zioaren alde egiteko», azaldu du. «Euskal Herria marko gisa
onartzea izan zen ia baldintza bakarra, baina hainbatentzat
hori ere gehiegi zen. Askotan, gehiegizko esku-hartzearen auzia
haizatzen zuten; ezker abertzaleak mugimendua kapitaliza-
tzeko omen zuen nahiaren beldur ziren; nire ustez, arazoa kon-
trakoa zen: batzar irekien beldur ziren, haien erabakiek boto
gehien ez lortzeko beldur».

Taldeen arteko hartu-emanak ere gertatu ziren, dena den, Soto-
ren hitzetan, intsumisioaren eskutik. «Donostiako Intsumiso
Taldean, adibidez, makarren, autonomoen eta abertzaleen arte-
ko sinergia ikusgarria izan zen». «Garai makar» horien lekuko
izan zen karabana intsumisoa, Sotok azpimarratu duenez. Eta
karabana hori jo du Malatxaren aurrekaritzat. Elkarlanerako
esparru gisa antolatu zutela azpimarratu du, eta antolatzeko
lanak zailak izan baziren ere, esperientzia oso positibotzat du
Sotok. Horrek ez du erran nahi, hala ere, zer hobetu ez zenik,
bere ustez. «Autokritikak izan ziren, bai eta kritikak ere, nazio-
artean Euskal Herriari buruzko irudi makarra zabaldu zelako,
bortitza, eta ez oso diplomatikoa. Baina gazte intsumisoek egin-
dako ekimena zen, eta kutsu hori logikoa zen, neurri batean,
nire ustez».

Intsumisioaren aldeko borroka desmilitarizazioaren aldeko
lanaren barnean ulertu zuen Sotok beti. Eta Malatxak bide
horretatik egin zuen aurrera, haren hitzetan. «Intsumisioaren
fokua zabaldu egin zuen, eta gure gizartean militarismoak bete-
tzen zuen rola salatu zuen, ikuspegi zabal batetik: gastu mili-
tarra, bideo-zaintza, poliziaren presentzia izugarria, polizia tal-
deen izaera zapaltzailea, segurtasun enpresen indarra,
lurraldearen okupazio militarra…».

Karabanaren ondotik sortu zen Malatxa. Baina luze gabe,
bertan behera gelditu zen. «Bere garaiari aurrea hartu ziola
uste dut. Gainera, desmilitarizazioa ez zegoen garai hartan
agenda politikoan. Malatxa tokiz kanpo gelditu zen, nolabait
esateko». Soldadutzarekin batera gelditu zen Malatxa bertan
behera. Derrigorrezko zerbitzu militarra desagerrarazteko urra-
tsa, hala ere, ez zuen ospatu Sotok. «Garai hartan ez ginen ospa-
kizunetarako gogoz. Ospakizunik gabeko amaiera hura, hala
ere, tristea izan zen niretzat, akats potoloa, nire ustez. Irabazi
genuen, baina dezente beranduago arte ez ginen horretaz behar
bezala jabetu. Denborak ematen duen perspektibarekin, trans-
zendentalegiak ginela esango nuke, garaipenez gozatzen uzten
ez zigun ozpinkeria puntu bat genuen; edo, modu samurrago
batean esateko, arduratsuegiak ginen genuen adinerako».

